
ANGELU
Zentro eskuina indartsu (%42,5 lehen 
itzulian) bigarren itzulirako, ezkerreko 
hautagaia du parean (%25).

BAIGURA ARRANOMENDI
EH Bai bigarren itzulira pasa da (%36) eta 
orain arteko kontseilariei lehiatuko zaie 
(%53,2 lehen itzulian).

BAIONA 1
Zentro eskuina bigarren itzulirako oso 
ongi kokatua da (%51,3), parean du ezke-
rra (%21,7 lehen itzulian).

BAIONA 2
Lehia tinkoa eskuinaren sostengua du-
tenen (%28,8) eta ezkerraren artean 
(%23,3). Parte-hartzeak garrantzi handia 
ukanen du.

BAIONA 3
Hor ere, tinko izanen da lehia.

BIARRITZ
Eskuina azkar doa eta lehen ateratako  
Brisson eta Valsek lasaiki irabazi behar 
lukete bigarren itzulia ere.

BIDAXUNE-AMIKUZE-OZTIBARRE
Hor ere eskuina faborito (%52,5), baina 
parean du EH Bai indartsu, hirugarren ate-
ratakoen sostenguarekin.

DONIBANE LOHIZUNE
EH Baik emaitza onak lortu arren (%39), 
nekez gailenduko zaio eskuinari (%48,7).

EUSKAL MENDIA
Eskuinak indar handia du (%51,9) eta pa-
rean du EH Bai.

ERROBI-ATURRI
Zentro-eskuina faborito da (%40) eta pa-
rean du EH Bai.

HENDAIA-HEGOKO 
ITSAS BAZTERRA
Lehen indarra da EH Bai (%29,3) eta orain 
arteko ezkerreko kontseilariei lehiatuko 
zaio (%26,6).

UZTARITZE-ERROBI
EH Bai eta zentro eskuineko kontseilarien 
arteko lehia tinko.

Ipar Euskal Herriko hamabi kantonamenduetatik zazpitan lehiatuko dira 
ezkerreko abertzaleak ekainaren 27an: Hendaia Hegoko Itsas Bazterra 
izenekoan (lehen indarra atera da EH Bai, botoen %29,3 lorturik); Do-

nibane Lohizunen (bigarren, %39 eginik); Bidaxune-Amikuze-Oztibarren 
(bigarren indarra, %24,5) ; Uztaritze-Errobi-Urdazurin (bigarren, %29); 
Errobi Aturrin (bigarren, %27,1); Baigura Mondarrainen (bigarren, %36) 
eta Euskal Mendian (bigarren, %36,9). Hendaian ezkerrekoa ukanen dute 
lehiakidea, haatik, beste guztietan eskuina. 

Ezkerreko abertzaleek duela hogei urte lortu zuten lehen kontseilaria de-
partamendu mailan (Jean-Mixel Galant) eta geroztik, Alain Iriartek ere lortu 
zuen aulkia 2008an eta 2015ean –elkargoan presidenteorde bihurturik, 
2017an demisionatu zuen kargu metaketa saihesteko–. Bigarren itzulirako 
lehian hurbiletik begiratzekoak izanen ditugu batez ere Bidaxune-Amikuze-
Oztibarre; Hendaia, Hegoko Itsas Bazterra; Uztaritze-Errobi. Hala ere, parte-
hartzeak ukanen du garrantzi handia eta horrek eragin ditzake sorpresak.

Zehaztekoa da abstentzioa izan dela garaile nagusia: %61,2koa izan da 
Ipar Euskal Herria eta Biarnoa biltzen dituen Pirinio Atlantikoetako depar-
tamenduan. 2015 urteko hauteskundeekin konparatuz, 14 puntuz apaldu 
da parte-hartzea.

Historikoki Pirinio Atlantikoetako departamendua ia betidanik kokatu 
da eskuinean: soilik 2009-2015eko agintaldia gidatu zuen ezkerrak. Ekai-
naren 27an beste behin ere garaile atera behar luke zentro eskuinak. Ikus-
tekoa da orain arteko presidentea den Jean-Jacques Lasserrek (%52,5 lortu 
du lehen itzulian) beste behin irabazten dituen bozak... Parean du EH Bai, 
lehen itzuliko %24,5ko emaitzarekin eta bigarren itzulian ezkerraren alde 
bozkatzeko deia egin duten Michele Doyhenart eta Lucien Betbeder hauta-
gaien sostenguarekin (%14,4).

  JENOFA BERHOKOIRIGOIN

Bigarren itzulirako 
txartela lortu du EH Baik 
zazpi kantonamendutan 

PARTE-HARTZEA

ESTATUAN

% 80
35 urtetik behetikakoen artean abs-
tentzioa %80koa izan da eskualde 
mailako bozetan. Orokorrean eta 
Frantziako Estatuko datuak osota-
sunean harturik, %68koa izan da. 
Hots, sekulan baino parte-hartze 
apalagoa izan da aldi honetan eta 
interes eskasa ikusirik, kezkaturik 
agertu dira alderdi politiko guztiak.

Frantzia mailako emaitzei begira-
tuz gero, horra ondorio nagusi zen-
bait: 2015eko bozketei konparatuz 
gero, eskuin muturra ahuldu egin 
da eta Emmanuel Macron lehenda-
kariaren alderdiak ere zaplazteko 
handia bildu du. Ezkerrari dago-
kionez, Alderdi Sozialista indartsu 
agertu da, eta Europe Ecologie tal-
de ekologistak ere emaitza onak 
lortu ditu. France Insoumise ezker 
muturra haatik ahul agertu da. 

"Batasuna lortu behar 
dugu ekologistekin. Haiek 
ere lortutako emaitza 
onak frogatzen digu 
trantsizio ekologikoaren 
alde lan ona egin dugula 
[elkarrekin osaturiko 
gehiengoaren bidez]"

Alain Rousset
Akitania Berriko presidentea

Alain Rousset Akitania Berria eskualdeko Kontseiluko presidentea nagusitu 
da lehen itzulian, botoen %28,84 bildurik. Alderdi Sozialistako hautagaia 
da eta 1998az geroztik du eskualdeko presidentearen aulkia atxikitzen. 

Eskualde mailako hamabi departamenduetan lortu du lehen kokatzen.
2015ean bezala, aldi honetan ere eskuin muturra ukanen du parean, azken 

hau bigarren ateraturik ekainaren 20ko hauteskundeetan. Rassemblement Na-
tional alderdiko Edwige Diazek %18,21 eginik, bigarren itzulira pasatzea lortu 
du (nahiz eta zundaketek aurkakoa aurreikusi, 2015ean baino emaitza txarra-
goak egin ditu eskuin muturrak Akitania Berrian).

Bigarren itzulira aurkezteko aukera dute %10eko langa gainditzen dutenek. 
Hori horrela, Martxan-Modem koalizioa (%13,71), eskuineko Errepublikanoak 
alderdia (%12,46) eta Europe Ecologie hautagai ekologista (%12,08) gelditu 
daitezke lehian.

Beste behin ere, Roussetek bidea nahiko erraza dauka, ikusirik eskuineko hau-
tagaiek zailtasunak dituztela elkartzeko. Alderdi Sozialista eta Europe Ecologie 
negoziaketetan dabiltza, aurrekoan bezala gehiengoa osatzeko helburuarekin.

Parte-hartze biziki apala izan da (%35,91) eta bigarren itzulirako ere absten-
tzio handia aurreikusia da.

IPAR EUSKAL HERRIAN EZKERRA NAGUSI
Alderdi Sozialista atera da lehen Ipar Euskal Herrian, botoen %25 inguru bilduz 
eta bigarren kokatu dira ekologistak (%15 inguru). Beste aldean, eskualde mai-
lan baino emaitza txarragoak bildu ditu eskuin muturrak Pirinio Atlantikoetako 
departamenduan: Alain Roussetek bozen %29,75 eta Edwige Diazek %13,50. 
Parte-hartzea ere pixka bat altuagoa izan da Pirinio Atlantikoetan: %38,59.
Abertzaleek ez dute hautagairik aurkeztu aurten, ez eta ere sostengurik adierazi.

  JENOFA BERHOKOIRIGOIN

Akitania Berrian, 
Rousset sozialista indartsu 
bigarren itzuliari begira


